
Siunnersuut uunga: Isiginnaartitsisarfeqarneq pillugu Inatsisartut inatsisaata allanngortinnera pillugu 

Inatsisartut inatsisaat nr. xx, xx. xxx 2019-imeersoq                                                                             

(Ilinniartitaanermut, Kultureqarnermut, Ilageeqarnermut Nunanullu Allanut Naalakkersuisoq) 

 

Isiginnaartitsisarfeqarneq pillugu Inatsisartut inatsisaata allanngortinnissaa pillugu Siumumiit imaattumik 

oqaaseqaateqassaagut. 

Inatsisit toqqammavigalugit sulineq ingerlanneqartarmat inatsisillu ullutsinnut tulluukkunnaaraangata 

nutaanik inatsisiliornissaq nutarterinissarluunniit pisariaqalertarpoq, soorluttaaq 

isiginnaartitsisarfeqarnermut inatsisip nutarterneqarnissaa ullumikkut pisariaqalersimasoq. 

Siumumiit nuannaarutigaarput inatsisinik nutarterinissaq maanna pisariaqalersimasoq tunngavigalugu 

Nunatta Isiginnaartitsisarfia suleqatigalugu Naalakkersuisut tusarniaareerlutik inatsisissamik 

saqqummiimmata. Taamaattumik manna periarfissaq iluatsillugu Kultooreqarnermut naalakkersuisoq 

Siumumiit qutsavigissavarput, siunnersuutip siullermeerneqarnissaa sioqqullugu inatsisissatut 

siunnersuutip imaa siunnertaalu paaseqatigiissutiginiarlugu ammasumik ataatsimiititaliaq 

Kultooreqarnermut Naalakkersuisumit saqqummiiffigineqarmat. Taamatut Naalakkersuisut Inatsisartulllu 

akornanni ammasumik suleqatigiinneq toqqissisimanermik paaseqatigiilluarnissamullu aqqutissiuisarpoq. 

Inatsisissatut siunnersuut manna saqqummiunneqartoq nutarteriffigineqarpoq, Isiginnaagassiortut 

nutaamik aaqqissuussaanerata kingunerisaanik, aamma KANUKOKAp atorunnaarnera tunngavigalugu, 

siulersuisut aqutsineranni piginnaasat pisariaqartinneqartut aallaavigalugit kiisalu 

isumaqatigiiissusiortarnerit paaseqatigiiffiusumik nutarteriffigineqarlutik. Taamatut inatsisissamik nutaamik 

saqqummiussineq Nunatta Isiginnaartitsisarfianit nammineq kissaatigineqartoq tusarniaanermilu 

susassaqartunit akuersaarneqartoq Siumumiit ataqqillugu tamakkiisumillu taperserparput.  

Siumumiit taamatut inatsisissaq oqaaseqarfigalugu, siunnersuut aappassaaneerneqartinnagu Inatsisartut 

Kultooreqarnermut ataatsimiititaliaannut ingerlateqqinneqarnissaa innersuussutigivarput. 

